این سی پی- ایس پی کی جانب سے مہاراشٹر پبلک سروس کمیشن کے سیکریٹری کا گھیراؤ
ممبئی: مہاراشٹر میں نوجوانوں کے مستقبل سے کھلواڑ کرنے کی مہایوتی حکومت کی پالیسی مکمل طور پر بے نقاب ہوچکی ہے۔ پبلک سروس 2022 کے امتحان کی میرٹ لسٹ جاری ہو کر ایک سال کا عرصہ گزر چکا ہے، لیکن تاحال 623 افسران کی تقرریاں عمل میں نہیں لائی گئیں۔ اس تاخیر کی وجہ سے طلبہ شدید ذہنی دباؤ اور غیر یقینی صورتحال کا شکار ہیں، جو ان کے مستقبل کے ساتھ سنگین ناانصافی کے مترادف ہے۔ یہ باتیں این سی پی-ایس پی ممبئی یوتھ ونگ کے صدر ایڈووکیٹ امول ماتیلے نے کہی ہیں۔
مہایوتی حکومت کے دور میں مہاراشٹر پبلک سروس کمیشن کی ساکھ کو ناقابلِ تلافی نقصان پہنچا ہے۔ غیر ذمہ دارانہ رویے، غیر قانونی مداخلت، اور غیر مؤثر کارکردگی نے نہ صرف کمیشن کی شفافیت پر سوالات اٹھائے ہیں بلکہ طلبہ کے حقوق کو بھی بری طرح متاثر کیا ہے۔ اسی تناظر میں این سی پی-ایس پی ممبئی کے یوتھ ونگ کے صدر ایڈووکیٹ امول ماتیلے کی قیادت میں کمیشن کے سیکریٹری کا گھیراؤ کرنے کا فیصلہ کیا گیا ہے۔  
ایڈووکیٹ امول ماتیلے نے اپنے بیان میں حکومت کو خبردار کرتے ہوئے کہا کہ ریاستی حکومت کو طلبہ کے مستقبل کے ساتھ کھیلنا بند کرنا ہوگا۔ 623 امیدواروں کی تقرری کو التوا میں رکھ کر حکومت نے اپنی غیر ذمہ داری کی انتہا کردی ہے۔ ہم حکومت اور پبلک سروس کمیشن کو واضح طور پر یہ پیغام دیتے ہیں کہ اگر طلبہ کے مطالبات کو فوری طور پر پورا نہیں کیا گیا تو ہم سڑکوں پر آکر اس تحریک کو مزید شدت بخشیں گے۔  
یوتھ ونگ نے طلبہ کے اہم مطالبات پیش کرتے ہوئے کہا ہے کہ 623 افسران کی فوری تقرری کی جائے، کمیشن کے کام میں شفافیت کو یقینی بنایا جائے، اور طلبہ کو ذہنی و جسمانی دباؤ کا شکار بنانے والے حالات کا خاتمہ کیا جائے۔ یہ گھیراؤ تحریک طلبہ کو انصاف دلانے کے لیے این سی پی-ایس پی یوتھ ونگ کے عزم کا اظہار ہے۔ پارٹی نے اعلان کیا ہے کہ وہ حکومت کی غیر ذمہ دارانہ پالیسیوں کے خلاف سخت موقف اپناتے ہوئے طلبہ کے حقوق کی حفاظت کرے گی۔  


